
minn: Segretarjat Ġenerali tal-Kunsill 

Suġġett: Estimu tad-dħul u tan-nefqa għas-sena finanzjarja 2027 għall-Kunsill 
Ewropew u l-Kunsill (Taqsima II tal-Baġit tal-UE) - Memorandum ta' 
spjegazzjoni 

 

 

I. INTRODUZZJONI 

1. Il-proċedura baġitarja għas-sena finanzjarja 2027 ser titwettaq f'konformità mal-Ftehim 

Interistituzzjonali tas-16 ta' Diċembru 2020 dwar id-dixxiplina baġitarja, il-

kooperazzjoni f'materji ta' baġit u l-ġestjoni finanzjarja tajba, kif ukoll dwar ir-riżorsi 

proprji ġodda, inkluż pjan direzzjonali lejn l-introduzzjoni ta' riżorsi proprji ġodda1. 

 

 
1 ĠU L 433I, 22.12.2020, p. 28. 

Il-konklużjonijiet tal-Kunsill dwar il-linji gwida baġitarji għall-2027, approvati mill-

Kunsill ECOFIN fil-laqgħa tiegħu tas-17 ta' Frar 20262, jenfasizzaw il-ħtieġa li l-

istituzzjonijiet, il-korpi, l-uffiċċji u l-aġenziji kollha tal-Unjoni jirrispettaw u 

jikkonformaw mal-elementi kollha tal-qafas finanzjarju pluriennali (QFP) 2021-2027 

meta jistabbilixxu u jimplimentaw il-baġit għall-2027, li jżommu d-dixxiplina baġitarja 

u li jibbaġitjaw biss l-elementi tan-nefqa meqjusa meħtieġa. Huwa affermat mill-ġdid li 

l-limitu massimu għall-intestatura 7 tal-QFP 2021-2027 huwa bbażat fuq il-premessa li 

l-istituzzjonijiet kollha tal-Unjoni jadottaw approċċ komprensiv u strett biex jiġi żgurat 

li r-riżorsi tal-persunal jiġu ottimizzati fir-rigward tal-prinċipju tal-persunal stabbli, kif 

ukoll biex jinkiseb titjib fl-effiċjenza u ffrankar fil-kost korrispondenti fin-nefqa 

amministrattiva mhux relatata mas-salarji. 

2. Il-qafas interistituzzjonali ġenerali għall-elaborazzjoni tal-proposti għall-abbozz ta' baġit 

(AB) 2027 ġie stabbilit fl-ittri tal-Kummissjoni bid-data tat-12/12/2025 u t-18/12/2025, 

fejn l-istituzzjonijiet kollha kienu mistiedna jħejju l-estimi tagħhom abbażi tal-linji 

gwida li ġejjin: 

– jinkludu l-estimi li ġejjin għall-aġġornament tar-remunerazzjoni tal-persunal: 

+2.2 % mill-01/07/2026; +2.3 % mill-01/07/2027, 

– jimmiraw lejn politika stabbli dwar il-persunal, 

– jimmiraw lejn limitazzjoni għal żieda fin-nefqa kollha mhux relatata mas-salarji 

sa massimu ta' 2 % meta mqabbla mal-livell tal-2026. 

Skont il-Kummissjoni, l-evoluzzjoni tal-għoli tal-ħajja li għandha tintuża għall-

AB 2027 hija stmata għal 2.0 % għal Brussell u 1.9 % għal-Lussemburgu. 

3. B'kont meħud tal-linji gwida ta' hawn fuq, is-Segretarjat Ġenerali tal-Kunsill (SĠK) 

elabora proposta għall-estimi tal-AB 2027 għall-Kunsill Ewropew u l-Kunsill (Taqsima 

II tal-baġit tal-UE). 

L-estimi jinkludu d-dispożizzjonijiet li ġejjin relatati mar-rinnovazzjoni tal-bini Justus 

Lipsius: 

a) Id-dispożizzjoni għax-xogħlijiet preparatorji għar-rinnovazzjoni, jiġifieri l-ħolqien 

tal-kmamar tal-laqgħat addizzjonali fil-bini LEX u l-kostruzzjoni ta' faċilità ġdida 

għall-interpretazzjoni (imsejħa "miżuri ta' akkumpanjament" fid-dokumentazzjoni 

rilevanti), hija magħmula fil-baġit normali tas-SĠK3 u miżmuma fiż-żieda massima 

ta' 2 % stipulata fil-gwida msemmija hawn fuq. 

  

 
2 Dokument ST 5755/26. 
3 It-Taqsima IV fid-dokument ST 15565/25, il-paragrafu 20 tad-dokument ST 12456/24 u l-

paragrafu 17 tad-dokument ST 15565/25. 

b) Id-dispożizzjoni ta' EUR 1.5 miljun għal studju addizzjonali, separat u estern dwar 

il-kosteffiċjenza minn konsulenti indipendenti li fih ser jiġu vvalutati diversi xenarji, 

b'mod partikolari xogħlijiet ta' rinnovazzjoni meħtieġa biex tiġi żgurata 

esklużivament u unikament il-konformità mal-obbligi legali u rinnovazzjoni 

profonda4. Dan l-ammont jieħu l-abbozz tal-estimi lil hinn mill-gwida tal-

Kummissjoni. 

Minkejja l-istabbilizzazzjoni tal-inflazzjoni, it-telf kumulattiv tal-kapaċità tal-akkwist 

fil-parti mhux relatata mas-salarji tal-baġit ikompli jkollu impatt fuq l-oqsma kollha tal-

attivitajiet tas-SĠK. Saru sforzi biex jinstab iffrankar filwaqt li, fl-istess ħin, jinżammu 

l-kwalità u l-kontinwità tal-operazzjonijiet. Il-baġit tas-SĠK jiffinanzja l-ewwel u qabel 

kollox attivitajiet rikorrenti li ma jistgħux jiġu pprogrammati mill-ġdid jew imnaqqsa 

minħabba l-bżonn li jiġi żgurat li l-ħidma normali tkun tista' tkompli. L-erożjoni tal-

finanzjament għalhekk tinħass l-aktar fir-rigward tal-modernizzazzjoni tal-infrastruttura 

eżistenti, it-tagħmir u l-investiment. L-eżekuzzjoni tal-baġit hija għolja u l-marġni biex 

jiġu koperti kostijiet mhux mistennija jew attivitajiet mhux previsti kkawżati minn 

żviluppi esterni, huma limitati. 

Fir-rigward tal-persunal, fil-proċeduri baġitarji annwali għall-2025 u l-2026, is-SĠK 

għamel talbiet għal sitt u ħames postijiet AD addizzjonali, rispettivament, sabiex 

jirrekluta speċjalisti b'esperjenza fis-sigurtà tal-IT wara d-dħul fis-seħħ tar-Regolament 

dwar iċ-Ċibersigurtà5. L-eżitu ta' dawn il-proċeduri għas-SĠK kien żieda netta tat-

tabella tal-persunal b'post waħda biss, bil-kontra ta' istituzzjonijiet oħra bħall-Parlament 

Ewropew u l-Qorti tal-Ġustizzja tal-Unjoni Ewropea li f'dawn l-aħħar snin rċevew 

rinforzi qawwija f'termini ta' postijiet addizzjonali marbuta maċ-ċibersigurtà. Peress li l-

ħtiġijiet sinifikanti u urġenti f'dan il-qasam għadhom ma ġewx issodisfati, is-SĠK 

iżomm it-talba limitata tiegħu għal ħames postijiet AD addizzjonali għal esperti taċ-

ċibersigurtà kwalifikati, li għandhom jiġu reklutati matul l-2027. 

Is-SĠK jipproponi estimi ta' EUR 755.0 miljun għall-AB 2027. Dan l-ammont 

jikkorrispondi għal żieda kumplessiva ta' EUR 15.4 miljun jew 2.1 % meta mqabbel 

mal-baġit ivvutat għall-2026. 

In-nefqa relatata mas-salarji tammonta għal EUR 484.0 miljun - żieda ta' 

EUR 8.5 miljun jew 1.8 % meta mqabbla mal-2026. 

  

 
4 Fit-13 ta' Marzu 2026, il-COREPER ipprovda gwida għal aktar ħidma, u 11-il Stat Membru 

ppreżentaw dikjarazzjoni li ġiet mehmuża mal-minuti. 
5 Ir-Regolament (UE, Euratom) 2023/2841 tal-Parlament Ewropew u tal-Kunsill tat-13 ta' 

Diċembru 2023 li jistabbilixxi miżuri għal livell għoli komuni ta' ċibersigurtà fl-

istituzzjonijiet, fil-korpi, fl-uffiċċji u fl-aġenziji tal-Unjoni (ĠU L, 2023/2841, 18.12.2023). 

In-nefqa mhux relatata mas-salarji tammonta għal EUR 270.9 miljun - żieda ta' EUR 6.9 

miljun jew 2.6 % meta mqabbla mal-2026. Dik iż-żieda għandha tliet komponenti: 

- EUR 5.3 miljun jew 2.0 % meta mqabbel mal-2026, f'konformità stretta mal-

gwida tal-Kummissjoni skont il-punt I.2 hawn fuq, 

- EUR 0.12 miljun għall-ewwel pagament ta' annwalità għax-xogħlijiet ta' 

modernizzazzjoni fil-bini ECCL fil-Lussemburgu6 u 

- EUR 1.5 miljun jew 0.6 % għall-istudju addizzjonali, separat u estern tal-

kosteffiċjenza tal-proġett ta' rinnovazzjoni ta' Justus Lipsius minn konsulenti 

indipendenti (ara l-punt I.3b hawn fuq). 

It-Tabella 1 tippreżenta l-proposta tal-baġit għall-2027 skont il-kategoriji. Kummenti 

aktar dettaljati dwar l-iżvilupp ta' kull kategorija jinsabu fit-Taqsima II hawn taħt. 

Tabella 1: Proposta għal abbozz ta' baġit tal-KE/K għall-2027 (skont il-kategorija, EUR) 

 

  

 
6 Id-dettalji dwar ix-xogħlijiet ta' modernizzazzjoni huma deskritti fid-dokument ST 6108/26. 

Skont l-aħħar informazzjoni li waslet mingħand l-awtoritajiet Lussemburgiżi, l-ewwel 

pagament previst fl-2027 huwa ta' EUR 0.12 miljun. 

II. KUMMENTI SKONT IL-KATEGORIJA TAN-NEFQA 

1. Membru tal-Istituzzjoni, il-President (Kapitolu 10) 

Dan il-kapitolu huwa maħsub biex ikopri l-ispejjeż tal-President tal-Kunsill Ewropew u 

jiżgura t-twettiq tad-dmirijiet tiegħu/tagħha skont it-Trattati. 

Iż-żieda ta' 6 % (EUR 0.14 miljun) f'dan il-kapitolu hija prinċipalment dovuta għall-

approprjazzjonijiet addizzjonali meħtieġa għal "nefqa maniġerjali oħra". Abbażi ta' 

analiżi komprensiva tal-eżitu fl-2025, iż-żieda għandha l-għan li takkomoda l-ħtiġijiet 

tal-President tal-Kunsill Ewropew fl-2027, b'kunsiderazzjoni tas-sitwazzjoni ġeopolitika 

attwali, il-kostijiet relatati ma' summits multilaterali u laqgħat ta' livell għoli, kif ukoll l-

inflazzjoni fis-suq tal-ivvjaġġar. 

2. Uffiċjali u persunal temporanju (Kapitolu 11) 

Iż-żieda ta' 2 % (EUR 7.5 miljun) f'dan il-kapitolu hija ddeterminata prinċipalment mill-

fatturi li ġejjin: 

a) Aġġustament tas-salarji 

Iż-żieda fil-linja baġitarja tas-salarji bażiċi (EUR 7.9 miljun) tirrifletti l-gwida tal-

Kummissjoni stipulata fit-Taqsima I.2 hawn fuq. Ir-rati finali għall-aġġustamenti 

tar-remunerazzjoni tal-2026 u l-2027 ser ikunu disponibbli f'Diċembru 2026 u 

f'Diċembru 2027 rispettivament. 

b) Tabella tal-persunal 

It-talba għal ħames postijiet AD 8 addizzjonali hija bbażata fuq il-bżonnijiet biex 

jiġu ssodisfati l-obbligi tas-SĠK skont ir-Regolament tal-UE dwar iċ-

Ċibersigurtà. 

Is-SĠK jistma li r-rata ta' okkupanza tal-2027 ser tkompli titjieb u bħala medja ser 

tkun ta' 98.7 %. Din tirrappreżenta tnaqqis fir-rata fissa ta' tnaqqis b'0.5 punti 

perċentwali meta mqabbel mal-2026, li huwa marbut ma' proċeduri ta' reklutaġġ 

aktar effiċjenti. Dan iġib lill-Kunsill konformi mat-tnaqqis b'rata fissa attwali tal-

Kummissjoni. 

Bi tkomplija tal-isforzi tas-snin preċedenti biex jiġu adattati l-profili tal-persunal 

għar-rekwiżiti tal-impjiegi li qed jinbidlu, huwa propost li 10 postijiet AST 

jinbidlu għal 10 postijiet AD. 

3. Persunal ieħor u servizzi esterni (Kapitolu 12) 

Il-bidla totali ta' 4 % (EUR 0.74 miljun) f'approprjazzjonijiet fi ħdan dan il-kapitolu hija 

prinċipalment marbuta mal-aġġustamenti stmati tas-salarji ta' persunal ieħor fl-2027. 

Filwaqt li l-għadd ta' Ekwivalenti għall-Full Time (FTEs) tal-kategoriji l-oħra ta' 

persunal estern (aġenti kuntrattwali u persunal interim) fl-2027 jibqa' l-istess, huwa 

propost li jiżdiedu l-approprjazzjonijiet u l-għadd stmat ta' FTEs għall-Esperti 

Nazzjonali Sekondati (SNEs) biex jaqdu l-bżonnijiet għal speċjalisti f'ċerti setturi fis-

SĠK. 

L-approprjazzjonijiet għat-traineeships jiżdiedu bi ftit inqas minn 12 % 

(EUR 0.12 miljun) biex tiġi żgurata l-opportunità għal żgħażagħ bi kwalifiki għoljin 

minn kemm jista' jkun Stati Membri possibbli li jqattgħu ħin jaħdmu fis-SĠK. 

4. Nefqa oħra relatata ma' persuni li jaħdmu mal-istituzzjoni (Kapitolu 13) 

Il-bidla totali ta' 7 % (EUR 0.88 miljun) f'approprjazzjonijiet f'dan il-kapitolu hija 

prinċipalment dovuta għaż-żieda fl-"ispejjeż tal-missjonijiet tas-Segretarjat tal-Kunsill" 

u l-"ispejjeż tal-ivvjaġġar tal-persunal relatat mal-Kunsill Ewropew". Il-bżonnijiet 

addizzjonali huma prinċipalment marbuta mas-sitwazzjoni ġeopolitika attwali, is-

summits multilaterali u l-laqgħat ta' livell għoli, l-inflazzjoni fis-suq tal-ivvjaġġar, kif 

ukoll biex ikopru kostijiet ogħla għall-allowances tal-missjonijiet7. 

5. Bini u kostijiet assoċjati (Kapitolu 20) 

a) Bini (Artikolu 200) 

Il-baġit għall-funzjonament tal-bini jiżdied bi 12 % (EUR 1.65 miljun). Dan huwa 

dovut għad-dispożizzjoni ta' EUR 1.5 miljun għall-istudju addizzjonali, separat u 

estern dwar il-kosteffiċjenza minn konsulenti indipendenti dwar il-linja baġitarja 

għan-nefqa qabel l-akkwist, il-kostruzzjoni u s-sistemazzjoni tal-bini. EUR 0.12 

miljun huma allokati wkoll għax-xogħlijiet ta' modernizzazzjoni tal-bini ECCL fil-

Lussemburgu, li għalihom il-Kunsill ser jipprovdi kontribuzzjonijiet annwali, 

mifruxa fuq id-durata tal-Konvenzjoni8 sal-2048. 

  

 
7 Ir-Regolament Delegat tal-Kummissjoni (UE) 2025/693 tas-26 ta' Frar 2025 dwar ir-rieżami 

tal-iskala għal missjonijiet minn uffiċjali u aġenti oħra tal-Unjoni Ewropea fl-Istati Membri, 

ĠU L, 12.5.2025, p. 1. 
8 Ftehim dwar l-użu tal-bini ECCL mill-Kunsill ġie ffirmat fit-18 ta' Ġunju 2015 bejn l-Istat tal-

Lussemburgu u l-Kunsill. Informazzjoni dwar ix-xogħlijiet ta' modernizzazzjoni tal-bini 

ECCL fil-Lussemburgu hija disponibbli fid-dokument ST 6108/26. 

b) Kostijiet relatati mal-bini (Artikolu 201) 

Il-baġit globali għall-kostijiet operattivi u ta' manutenzjoni tal-bini juri żieda ta' 

EUR 2.5 miljun (jew 5 %). Dan jirriżulta minn żieda fil-prezzijiet ta' 12 % skont il-

kuntratt qafas il-ġdid għas-sigurtà u s-sorveljanza tal-bini tas-SĠK. L-indiċjar tas-

servizzi tas-sigurtà huwa rregolat mil-leġiżlazzjoni Belġjana u mill-ftehim kollettiv 

tax-xogħol. 

6. Sistemi tal-kompjuter, tagħmir u għamara (Kapitolu 21) 

a) Sistemi tal-kompjuter u telekomunikazzjonijiet (Artikolu 210) 

Il-baġit għall-IT jiżdied b'7 % (EUR 3.8 miljun). Din iż-żieda tirriżulta 

prinċipalment minn approprjazzjonijiet addizzjonali meħtieġa biex jiġi 

implimentat ir-Regolament dwar iċ-Ċibersigurtà (EUR 1.5 miljun) u miċ-ċaqliq 

tal-approprjazzjonijiet għat-tagħmir awdjoviżiv, li qed isir dejjem aktar 

diġitalizzat, mill-Artikolu 212 (EUR 2.2 miljun). 

b) Għamara (Artikolu 211) 

Il-baġit għall-kiri u t-tiġdid tal-għamara jibqa' fl-istess livell bħal dak fl-2026. 

c) Tagħmir u installazzjonijiet tekniċi (Artikolu 212) 

Il-baġit għas-sostituzzjoni u t-tiġdid ta' tagħmir u installazzjonijiet tekniċi jonqos 

b'64 % (-EUR 2.2 miljun) bħala riżultat taċ-ċaqliq tal-baġit għal tagħmir 

awdjoviżiv għall-Artikolu 210 (ara t-Taqsima II.6 (a)). 

d) Trasport (Artikolu 213) 

Il-baġit għal dan l-artikolu jiżdied b'9 % (EUR 0.19 miljun). Dan jirriżulta mill-

għadd u d-daqs mistenni ta' summits multilaterali u laqgħat ta' livell għoli. 

7. Nefqa operattiva (Kapitolu 22) 

a) Spejjeż tal-ivjaġġar tad-delegazzjonijiet (Partita 2200) 

Il-baġit għall-ispejjeż tal-ivvjaġġar tad-delegazzjonijiet jibqa' l-istess meta 

mqabbel mal-2026. 

b) Kostijiet tal-interpretazzjoni (Partita 2202) 

Il-baġit għall-kostijiet tal-interpretazzjoni jibqa' l-istess meta mqabbel mal-2026. 

c) Laqgħat u konferenzi (Partiti 2201, 2203, 2204, 2205) 

Tnaqqis żgħir ta' EUR 0.16 miljun għal-laqgħat u l-konferenzi jirriżulta mill-

iffrankar fuq il-kostijiet tal-forniment tal-ikel. 

d) Informazzjoni (Artikolu 221) 

Il-baġit għall-informazzjoni u l-komunikazzjoni jiżdied b'4 % (EUR 0.36 miljun). 

L-approprjazzjonijiet addizzjonali ser jippermettu li jiġu żviluppati aktar l-

attivitajiet ta' sensibilizzazzjoni u li tiġi indirizzata ż-żieda fil-kostijiet tas-servizzi 

awdjoviżivi. 

e) Spejjeż oħra (Artikolu 223) 

Il-baġit ta' dan l-artikolu jiżdied b'1 % (EUR 0.02 miljun) prinċipalment minħabba 

dispożizzjonijiet għall-ispejjeż postali u bankarji. 

8. Aktar informazzjoni dettaljata tingħata fl-annessi: 

Anness I: Estimu tad-Dħul u tan-Nefqa għas-sena finanzjarja 2027 

Anness II: Tabella tal-persunal 2027 

Anness III: Evoluzzjoni tal-għadd ta' persunal estern u n-nefqa fuqu 

ANNESS I 

ANNESS II 

ANNESS III 

